
Il-Kumitat iltaqa' fil-Palazz, il-Belt Valletta, fis-7.21 p.m.

Talba

MINUTI

Il-Minuti tal-Laqgħa Nru. 9 li saret fl-24 ta' Frar, 1999 ġew konfermati.

KORRISPONDENZA

  THE CHAIRMAN (Onor. Leo Brincat):  Nitlob lill-iskrivana sabiex taqra xi korrispondenza li rċeva l-kumitat.

  L-ISKRIVANA:  

7 March 1999

Hon. Leo Brincat, M.P.

Chairman

Public Accounts Committee

During the period 6th/16th April, 1999, together with one of my senior managers I will be paying a familiarization visit to the Office of the Canadian Auditor General and the Office of the General Accounting Officer of the United States, kindly organised by the respective Supreme Audit Institutions.

Mr John Bonnici, Deputy Auditor General, will perform the functions of Auditor General during my absence from Malta.

J.G. Galea

c.c. Hon Anton Tabone

Speaker

House of Representatives

  THE CHAIRMAN:   Il-kontenut ta' l-ittra ġie nnotat u għaldaqstant fil-ġranet indikati se jkollna lis-Sur John Bonnici, Deputy Auditor General, jaqdi d-dmirijiet ta' Awditur Ġenerali fl-assenza tas-Sur Galea.
TQEGĦID TAL-KUNTRATT TAL-BEJGĦ TAL-MEDITERRANEAN FILM STUDIOS LTD. FUQ IL-MEJDA TAL-KUMITAT 
 

  THE CHAIRMAN: Fl-aħħar laqgħa kien intlaħaq ftehim bejn il-membri preżenti sabiex jitpoġġa quddiem dan il-Kumitat l-agreement of sale ta' meta ġiet ipprivatizzata l-Mediterranean Film Studios fit-3 ta' Ottubru 1995 u għalhekk nistieden lis-segretarja sabiex tagħti kopja ta’ dan il-kuntratt lill-membri ta' dan il-kumitat u  anke lill-membri ta’ l-istampa preżenti.

  Ma nħossx li għandu jkun hemm diskussjoni dwar dan il-punt għaliex l-aħħar darba kien hemm qbil li dan id-dokument sempliċement jiġi tabled għall-informazzjoni tal-membri u tan-nies preżenti.  

RAPPORTI TA’ L-AWDITUR ĠENERALI GĦAS-SNIN 1996 U 1997 - KONTINWAZZJONI

   THE CHAIRMAN:  Nistieden issa lill-Awditur Ġenerali u lid-deputy tiegħu sabiex jingħaqdu magħna madwar il-mejda.

Is-Sur Joseph G. Galea u s-Sur John A. Bonnici ħadu posthom madwar il-mejda.

  THE CHAIRMAN: Nistgħu nibdew bil-business tal-ġurnata billi nieħdu l-auditor's report ta' l-1996 għal dak li għandu x'jaqsam mar-Roads Department, Accounting  and Operations Relating to Road Maintenance.  Nitlob lis-segretarju permanenti u lil xi staff li jista’ jkollu miegħu sabiex jingħaqdu magħna madwar il-mejda. 

Is-Sur Anthony P. Pavia u l-Perit Lino Zammit ħadu posthom madwar il-mejda.

  IS-SUR ANTHONY P. PAVIA (Segretarju Permanenti fil-Ministeru għat-Trasport u Komunikazzjoni):   Mr Chairman, nixtieq niġbidlek l-attenzjoni li fl-1997 u l-1998 it-toroq kienu jaqgħu taħt ir-responsabilita’ tal-Ministeru ta' l-Ambjent.  

  THE CHAIRMAN:  Il-parti rilevanti li qed nirriferu għaliha qiegħda fir-rapport  ta' l-1996, eżattament f’paġna 73.  Hemm kummenti jew mistoqsijiet?  L-Onor. George Pullicino.

  ONOR. GEORGE PULLICINO (Segretarju Parlamentari):  Permezz tal-media nafu li kien ġie Malta grupp ta' esperti Ġermaniżi.  X'kien ix-xogħol prinċipali ta' dan it-team tekniku?  

  THE CHAIRMAN:  Il-Perit Lino Zammit.

  IL-PERIT LINO ZAMMIT (Director (Roads)):    Il-funzjoni ta' dan it-team kien li jassisti lid-Dipartiment tat-Toroq sabiex l-istaff tiegħu u l-kuntratturi li jkunu qed jaħdmu fuq xogħlijiet tat-toroq jiżviluppaw tekniloġiji li huma standard barra minn Malta fiż-żmien tal-lum, ħalli nkunu nistgħu nittekiljaw aħjar ix-xogħol ta' restawr tat-toroq u x-xogħol ġdid li nkunu għaddejjin bih ikun iktar cost-effective u nagħtu riżultati aħjar.  

  Barra minn hekk dawn qegħdin jagħtu lectures lill-istudenti -  hemm tliet gruppi ta' studenti; it-tielet, ir-raba’ u l-ħames sena - biex anke l-lakuna li hemm ta' periti li jaħdmu fid-Dipartiment tat-Toroq 'il quddiem tkun riżolta u jkun hemm aktar professjonaliżmu.  Parti oħra tax-xogħol li qed jagħmlu hija masterplan għat-toroq arterjali u qed isir parallel exercise - dan  għadu fil-bidu  tiegħu - biex anke naslu li nagħmlu l-istess tip ta' pjan għat-toroq li għad iridu jiġu asfaltati, liema toroq jaqgħu taħt ir-responsabilita’ tal-kunsilli lokali.  

  ONOR. GEORGE PULLICINO:  Ma nafx jekk iniex korrett ngħid li fil-fatt dan il-grupp tekniku Ġermaniż, apparti mill-masterplan, diġa' ħejja rapport.  X'kienu l-punti saljenti ta' dan ir-rapport speċjalment vis-a-vis is-set-up tad-Dipartiment tat-Toroq?  

  IL-PERIT LINO ZAMMIT:  L-ewwel żewġ rapporti li saru huma pjuttost dwar il-kundizzjoni li jinsabu fiha t-toroq illum.  L-ewwel wieħed kien qed jiddijlja fuq l-istat tat-toroq infushom, filwaqt li r-rapport l-ieħor kien qed iħares lejn il-kostruzzjoni ta' dawn it-toroq.  Ovvjament minn dan ir-rapport ta’ l-aħħar joħorġu r-raġunijiet għalfejn it-toroq tagħna huma pjuttost suxxettibbli għall-ħsarat.  Fost ir-raġunijiet insibu li l-kostruzzjoni tat-toroq m'hijiex adegwata għat-traffiku li jużahom u għall-piż tal-vetturi li jgħaddu minn fuqhom, u li s-sengħa ta' meta nbnew dawn it-toroq ma kenitx żviluppata daqs kemm hi meħtieġa li tkun żviluppata llum.  

  Barra minn hekk, ħafna toroq ilhom mibnijin ħafna u allura s-servizz li kellhom jagħtu, tawh, anzi ħafna minnhom taw aktar.  Huwa ovvju li toroq bħal, per eżempju, dik  Tal-Barrani u oħrajn bħala li ilhom mibnija madwar 40 sena, ikollhom bżonn l-extraordinary maintenance li qed tiġi proposta.  

  Għal dak li jikkonċerna d-Dipartiment tat-Toroq, il-grupp tekniku Ġermaniż sostna li bħala organizzazzjoni dan huwa wisq żgħir fir-riżorsi tiegħu biex ikun jista' jiħħendilja dawn ix-xogħlijiet u dawn il-pjanijiet tal-futur, u nista' ngħid li fil-preżent qed tiġi kkonsidrata l-possibbilta' li titwaqqaf awtorita' li tkun tista' tiħħendilja l-aspetti kollha tat-trasport u li tkun tinkludi fiha anke d-Dipartiment tat-Toroq.

  IS-SUR ANTHONY P. PAVIA:  Waħda mill-oġġettivi ta' x'għandu jsir 'il quddiem fil-ministeru hija li tiġi mwaqqfa awtorita' tat-trasport li tkun tħaddan fiha l-Licensing and Testing Department - li bħalissa huwa t-Traffic Control Board - il-Public Transport Association, u xi oqsma oħra li bħalissa m'huma nklużi f’ebda organizzazzjoni.  L-idea hi li forsi b'xi mod jew ieħor din tkun self-financing; forsi r-revenue tal-Licensing and Testing Department ipatti għal xi xogħlijiet oħra.  Huwa pproġettat li għas-sena d-dieħla din l-awtorita’ tkun ħadet l-istruttura tagħha.  

  Rigward id-Dipartiment tat-Toroq proprju, nista’ ngħid li bħalissa għadu m'huwiex organizzat kif wieħed jixtieq, la mill-aspett tar-riżorsi umani u lanqas mil-lat ta’ premises.  Għal dak li għandu x’jaqsam ma’ riżorsi umani l-ewwel ħaġa li għamilna kienet li qbadna mal-Management Efficiency Unit (MEU) biex jagħmel operations review tad-dipartiment ħalli mbagħad minnu aħna nkunu nistgħu nistabilixxu b’aktar ċertezza l-bżonnijiet tad-dipartiment u allura nkunu nistgħu naraw kif inġibu  dawk il-human resources li naħsbu li hemm bżonn, filwaqt li għar-rigward ta’ premises għadna qegħdin niddiskutu mal-ministeru għall-ambjent, pero' għadna ma sibniex post biex fih jiġi housed id-dipartiment.

  ONOR. GEORGE PULLICINO:  Sur Pavia, quddiem dan il-kumitat ġiet diskussa darb'oħra l-problema ta' ħlasijiet lill-kuntratturi għal xogħlijiet ta' toroq li diġa' saru.  Tista’ tgħidilna x'qed jagħmel id-dipartiment biex kemm jista' jkun din il-problema tiġi riżolta fl-interess ukoll tal-kuntratturi li diġa' għamlu x-xogħlijiet u li għadhom qed jistennew biex  jitħallsu?

  IS-SUR ANTHONY P. PAVIA: Fil-fatt id-dipartiment lestieli lista ta' ħlasijiet li  saru f'dawn l-aħħar snin.   Huwa veru li din hija problema kbira li ilha teżisti, pero’ diġa' kienu bdew isiru xi pagamenti,  kif jidher mil-lista li tagħha għadni kif għaddejt kopja liċ-chairman.  Meta wasalt jien fil-ministeru, prattikament f'Jannar, kien fadal x’jitħallsu madwar Lm2.5 miljun għal xogħlijiet li kienu  jmorru lura anke sa l-1993,  plus madwar Lm2 miljun oħra li għandhom x'jaqsmu mal-mina ta' Tal-Qroqq.  

  Wara diskussjonijiet mal-Ministeru tal-Finanzi - li fil-fatt kienu bdew qabel ma jien ħadt il-kariga ta’ segretarju permanenti f’dan il-ministeru -  għall-ħabta ta’ Jannar/Frar kienu tħallsu 10% ta' dak li kien hemm outstanding minnhom, imbagħad anke morna quddiem l-Kabinett fejn kien ġie deċiż li dak l-ammont ta' Lm2.5 miljun li huma verifikabbli mid-dipartiment jistgħu jitħallsu,  minkejja li kien hemm xi extra works li kienu saru u li s’issa għadhom ma ġewx adegwatament awtorizzati.  Sa l-aħħar tax-xahar li għadda, ħallasna madwar Lm6.2 miljun - li jirrapreżentaw 50% ta' dak li kien għad fadal x’jitħallas - ix-xahar id-dieħel inħallsu 25% oħra u x-xahar ta' wara nħallsu l-25% oħra.  Jista' jkun hemm xi problemi ta' fondi, imma dik imbagħad irridu narawha mal-finanzi.  

  Rigward il-proġett ta’ Tal-Qroqq irrid ngħid li hemmhekk hemm problema ta' interpretazzjoni tal-kuntratt, peress li l-payment kien qiegħed suġġett fuq lump sum, pero' jekk ix-xogħol verament sar u jista' jiġi ċċertifikat, allura m'huwiex ġustifikat li ma jitħallsux, pero’ wieħed għad irid jara kif se jimxi fuq din ukoll.  Sadanittant qiegħda ssir ħidema sabiex jiġi verifikat li dak ix-xogħol li hemm żejjed verament sar.

  THE CHAIRMAN:  L-Onor. Pullicino.

  ONOR. GEORGE PULLICINO:  Jiġifieri sa l-aħħar ta' din is-sena, kemm ikun għad fadal ammonti x’joħorġu fuq xogħlijiet diġa' mwettqa?

  IS-SUR ANTHONY P. PAVIA: Jiddependi mill-availability of funds; definittivament dawk il-Lm2.5 miljun ta’ sundry claims fuq xogħlijiet li saru qabel l-1993, sa xahrejn oħra jkunu tħallsu kollha apparti xi ħaġa li m'aħniex naqblu dwarha, u nisperaw li jkunu tħallsu wkoll - again according to availability of funds - iż-Lm2 miljun ta’ Tal-Qroqq.  Mill-Lm1 miljun li tħallsu f’dawn l-aħħar xahrejn jidher li l-volonta’ hemm qiegħda.   

  THE CHAIRMAN:  L-Onor. Mizzi.

  ONOR. JOE MIZZI:  Fir-rapport li sar mill-grupp ta’ tekniċi Ġermaniżi li ġew  hawnhekk, ingħataw xi pariri dwar liema toroq għandhom jingħataw attenzjoni immedjata? Xtaqt nistaqsi wkoll jekk fir-rapport ingħatatx attenzjoni lil dawk it-toroq li jikkawżaw ħafna għarar minħabba l-mod kif inhuma strutturati.    

  IS-SUR ANTHONY P. PAVIA:  Nista’ ngħid li mir-rapport toħroġ l-informazzjoni dwar liema toroq l-iktar li għandhom bżonn attenzjoni, fosthom jissemmew toroq bħal dik ta' Ħal Far, Psaila Street, Qormi Road, Imdina Road,  u anke l-Coast Road tas-Salini, pero' mill-aspett tekniku ovvjament il-Perit Zammit jista’ jirrispondik aħjar.

  IL-PERIT LINO ZAMMIT:  Kif diġa’ għedt, s'issa l-istudji ġew ibbażati fuq l-istat tat-toroq kif inhu llum.  Issa l-masterplan qed ikompli jiżvolġi billi qed isiru diskussjonijiet ma’ l-oqsma kollha li għandhom x'jaqsmu mat-toroq, bħal per eżempju, il-ministeru responsabbli mit-turiżmu, id-Dipartiment ta’ l-Agrikoltura,   il-pulizija għal dak li jirrigwarda accident spots, it-Traffic Control Board, u anke l-insurances, biex b’hekk tkompli tinbena d-database fejn jiġu listed il-priorities kollha, u b’hekk naslu għal sistema li tipprijoritizza kull biċċa triq, waħda wara l-oħra.  Nisperaw li fi żmien  tlieta jew erba’  xhur oħra, dan inkunu qrobna lejh.

  ONOR. JOE MIZZI:  Allura t-toroq li qed jingħataw attenzjoni bħalissa huma  skond il-lista ta’  prijorita' li ngħatajtu?

  IL-PERIT LINO ZAMMIT:  It-toroq li qed naħdmu fuqhom bħalissa diġa' huma recognised bħala toroq li jenħtieġu l-attenzjoni ...

  ONOR. JOE MIZZI:  Imma qegħdin timxu fuq il-lista’ tal-prijorita' jew fuq kriterji oħra?

  IL-PERIT LINO ZAMMIT:  Ir-rapport ikkonferma li dawn it-toroq kollha għandhom bżonn attenzjoni. Ovvjament dawn ma nistgħux nagħmluhom f'daqqa għaliex ir-riżorsi ma jippermettux u għalhekk qed nippruvaw nagħmlu pass ieħor billi naraw hemmx fatturi oħra li jiddeterminaw li toroq ikollhom prijorita' aktar minn oħrajn.

  ONOR. JOE MIZZI:  Voldieri s'issa f'dan ir-rapport m'hemmx fatturi li jgħidu li ċerta triq għandha tingħata prijorita' qabel toroq oħra?

  IL-PERIT LINO ZAMMIT:  Il-prijoritajiet li qed jagħti r-rapport m’humiex ta’ triq waħda biss imma jsemmi 20 jew 30 triq li għandhom l-istess prijorita' mill-istat li jinsabu fih preżentement.

  ONOR. JOE MIZZI:  Allura x-xogħol li qed isir, qed isir fuq dawk l-20 triq li qed isemmi r-rapport?

  IL-PERIT LINO ZAMMIT:  Le, ix-xogħol qed isir fuq xi tlieta jew erba’ toroq li kellna mibdijin, jiġifieri t-triq ta' Ħal Far, it-triq ta' Ħal Qormi ...

  ONOR. JOE MIZZI:  Imma qed isir xi xogħol ieħor fuq toroq oħra li m'humiex imsemmija fil-lista tal-prioritajiet?

  IL-PERIT LINO ZAMMIT:  Le, m'għandniex xogħol iktar għaddej ħlief fuq dawk it-toroq li diġa' konna nafu li huma ta' ċerta prijorita'.

  ONOR. JOE MIZZI:  Jiġifieri inti tikkonferma li f'dawn l-aħħar erba' xhur ma sarx xogħol f'toroq li ma kenux jaqgħu taħt il-lista ta’ prijorita'?  

  IL-PERIT LINO ZAMMIT:  Ix-xogħol li qed isir huwa fuq toroq li diġa' ġew rikonoxxuti bħala toroq li għandhom bżonn  l-attenzjoni.

  ONOR. JOE MIZZI:  Jiġifieri inti qed tgħid li x-xogħol li sar kien fuq toroq li kienu jaqgħu fil-lista tal-prijoritajiet.

   IL-PERIT LINO ZAMMIT:  Huma kollha ta' l-istess prijorita', kollha huma mmarkati bħala li għandhom bżonn l-attenzjoni.

  ONOR. JOE MIZZI:  Jiġifieri m'hemmx toroq li m'humiex immarkati f'dan ir-rapport u li sar xi xogħol fuqhom.

  IL-PERIT LINO ZAMMIT:  S'issa l-programm għadu ma ħarġilniex li xi triq għandha prijorita' iktar minn oħra meta t-tnejn jinsabu fl-istess stat.  Aħna qegħdin nippruvaw naraw hemmx fatturi oħra li jistgħu jiddeterminaw li triq tieħu l-priorita’ fuq oħra li tkun tinsab fl-istess stat u jkollha bżonn l-istess attenzjoni.   

  ONOR. JOE MIZZI:  Allura fil-każ tat-toroq li qegħdin isiru x-xogħlijiet fuqhom, min iddeċieda li għandhom jingħataw prijorita' fuq oħrajn?

  IL-PERIT LINO ZAMMIT:  It-toroq li fuqhom qed isiru x-xogħlijiet bħalissa intagħżlu bil-mod kif dejjem intagħżlu s’issa. Hawn toroq, bħal per eżempju, dik ta’ Ħal Far u dik ta’ Ħal Qormi fejn qed isiru x-xogħlijiet bħalissa, li meta tħares lejhom tkun taf li huma spiċċuti, mingħajr il-bżonn li xi ħadd jgħidlek. Imbagħad hemm ħafna oħrajn li huma spiċċuti wkoll u nafu bihom imma m’għandniex il-mezzi u ż-żmien biżżejjed biex nippreparaw il-pjanti u x-xogħlijiet għalihom kollha.  

  ONOR. JOE MIZZI:  Jiġifieri l-evalwazzjoni ma ssirx b’mod li fejn ikun hemm toroq li meta tagħmel ħafna xita jispiċċaw mgħarrqa u anke saħansitra jmutu n-nies, jingħataw priorita’ fuq oħrajn. 

  IL-PERIT LINO ZAMMIT:  Dawn huma l-fatturi li qed nippruvaw indaħħlu f'dan ir-road masterplan.

  ONOR. JOE MIZZI:  Jiġifieri s'issa għadkom ma daħħaltuhomx?

  IL-PERIT LINO ZAMMIT:  Le, dawn huma t-toroq li għedt li qed jaħdmu fuqhom ma' dawn l-aġenziji separati biex jaslu biex ikollna pjan aktar analizzat. 

  ONOR. JOE MIZZI:  U t-toroq li saru f'dawn l-aħħar erba' xhur kienu kollha mniżżlin fil-lista tal-prijoritajiet? 

  IS-SUR ANTHONY P. PAVIA:  Nixtieq nagħmilha ċara li l-priorita’ li qed nirriferu għaliha m’hijiex waħda gradwatorja; hemm grupp ta' toroq, li biex ngħidulhom hekk huma maximum damaged, u x-xogħol li sar u qed isir huwa proprju fuq xi wħud minnhom.    

  ONOR. JOE MIZZI:  Rigward l-ammont ta’ ħlasijiet outstanding, l-iktar li jmorru lura huwa għall-1993?

  IL-PERIT LINO ZAMMIT: Iva, ħlief għal waħda fuq xi qatran li tmur aktar lura mill-1993.  

  ONOR. JOE MIZZI:  X’jiġri f’dawk il-każijiet fejn ikun hemm complaints dwar ix-xogħol li jkun sar fuq it-toroq? 

  IL-PERIT LINO ZAMMIT:  Fejn ix-xogħol ma jkunx sar sew, addirittura qegħdin naqilgħuh.  F’dawn l-aħħar sentejn kellna każijiet fejn żammejna ħlas lill-kuntratturi għaliex ix-xogħol li għamlu ma kienx up to standard.  

   ONOR. JOE MIZZI:  Tista' tgħidli x'testijiet isiru biex tkunu tafu t-tip ta' tarmac  li ntuża u affarijiet bħal dawn?

  IL-PERIT LINO ZAMMIT:  Hemm ċerti testijiet li jistgħu jsiru b’mod viżwali, fis-sens li jekk meta tgħaddi minn fuq bankina tħossha tiċċaqlaq, jew inkella tara tarmac li jkun kollu miftuħ, mal-ewwel tinduna li x-xogħol ma jkunx sar sew. Imma mbagħad hemm testijiet oħra li tagħmilhom biex tara jekk, per eżempju, il-kuntrattur ikunx tefa’ qatran biżżejjed.  Fil-fatt għandna xi kwestjonijiet ma' kuntratturi li ppenalizzajnihom għaliex meta ħadna sample u analizzajnih, irriżulta li l-qatran li kien fih ma kienx skond dak stipulat fil-kuntratt.    Per eżempju, jekk aħna sibna li kien fih 7%, allura ħallasnihom ta' daqshekk  allavolja fl-ispecifications kien hemm li l-persentaġġ irid ikun bejn 6 u 8.  Pero’ huma baqgħu jsostnu li l-mod kif għamilna t-testijiet aħna ma tawx riżultat tajjeb għaliex huma jgħidu li tawh 8%, u allura għadhom qed jikklejmjaw  mingħand il-gvern id-differenza.  

  THE CHAIRMAN:  L-Onor. Abela.

  ONOR. CARMELO ABELA:  Nixtieq nistaqsi ftit dwar is-somma ta’ Lm8 miljun li l-Awditur Ġenerali, fir-rapport tiegħu għas-sena 1996, jgħid li għad iridu jitħallsu mir-Roads Department. Dan l-ammont intnefaq f'xi sena partikolari jew inkella ilu jinġabar?    

  IL-PERIT LINO ZAMMIT:  Lm2.5 miljuni minnhom intnefqu fuq il-proġett ta’ Tal-Qroqq.

  ONOR. CARMELO ABELA:  Xtaqt nistaqsi wkoll kif isir l-adjudication tax-xogħol għal dak li għandu x’jaqsam ma’ priorita’. Il-Perit Zammit semma l-kultura li tintuża għal dak li għandu x’jaqsam ma’ xogħol ta’ toroq, fis-sens li wieħed jinduna li triq ikollha bżonn li jsirilha xogħol fuqha, pero' ta' spiss nisimgħu complaints mingħand nies li jkunu ilhom li ħallsu l-kontribuzzjoni tat-triq aktar minn 10 snin - ġieli jkunu ilhom li ħallsuhom anke 20 sena - u jsiru toroq oħra qabilhom, liema toroq ikunu  relattivament ġodda.   Kif isir dan, li triq tingħata priorita’ fuq oħra? 

  IL-PERIT LINO ZAMMIT:  It-toroq li qed issemmi inti, jiġifieri li l-iktar jagħmlu complaints dwarhom in-nies huma dawk residenzjali.  F'dan il-każ, peress li għad  m'għandniex sistema ta' kif tipprijoritazza, normalment nużaw ftit il-gwida ta’ jekk triq tkunx fully developed jew le.  Jiġifieri jekk ikun hemm nies li jkunu ilhom joqogħdu fi triq 20 sena imma f’din it-triq ikun żviluppa post wieħed biss, allura tipprova titfa' l-fondi li jkollok f'toroq fejn hemm aktar nies joqogħdu u li huma żviluppati, fis-sens li jkollhom is-servizzi kollha għaddejjin ħalli ma jkunx hemm il-bżonn li ‘l quddiem din terġa’ tinqala’.  Barra minn dan hemm fatturi oħra, bħal per eżempju, li tiffaċilita’ l-moviment tat-trasport, kemm dak pubbliku kif ukoll dak li m’huwiex.   

  Fil-preżent aħna qbadna t-toroq li jaqgħu taħt il-kunsilli lokali - dawn bażikament huma kollha toroq li jaqgħu taħt ir-responsabilita’ tal-kunsilli lokali - u bdejna niskedawhom skond ir-records li ġabru d-Dipartiment tal-Kunsilli Lokali stess dwar  l-istat li jinsabu fihom.  Bdejna nitkellmu mal-utilities kollha biex naraw x’hemm ippjanat li jsir min-naħa tagħhom fir-rigward tas-servizzi li huma jipprovdu, ħalli b’hekk noħolqu pjan fejn kull utility u aħna, inkunu nafu bil-priorities ta' xulxin u hopefully inkunu nistgħu anke nallaċċjaw mal-kunsilli lokali, fis-sens li jekk kunsill lokali, mill-ispecial funds li jkollu, ikun se jagħmel triq ...  Għaliex meta residenti li t-triq tagħhom tkun għadha imħarrbta, jaraw li l-kunsill qed jasfalta triq li tajjeb jew ħażin diġa’ hija asfaltata, ovvjament se jgergru, pero’ l-kunsill ma jistax jasfalta toroq li m’humiex diġa’ asfaltati.  Allura aħna qed naraw kif nistgħu noħolqu sistema fejn jekk kunsill ikun se jagħmel xi xogħol f’ċerta triq, il-utilites kollha, flimkien magħna, naħdmu biex nittekiljaw ix-xogħol kollu f’daqqa.

  ONOR. CARMELO ABELA:  Xtaqt nistaqsi jekk fir-rapport ta’ l-awditur għas-sena 1995 kienx hemm l-istess kumment dwar l-ammont ta' flus - kważi Lm 8 miljun - committed li jridu jitħallsu.  Għaliex jien naħseb li l-awditur forsi m'huwiex kuntent - jikkoreġini jekk qed ninterpreta ħażin il-kumment tiegħu - li jkun hemm dan l-ammont tant qawwi ta' flus li jridu jitħallsu, l-ewwelnett għaliex  hemm claims li jmorru lura seba’ snin u aktar, u anke għaliex minħabba f’dan il-commitment, il-gvern, ikun min ikun,  ikollu jiddedika flus biex iħallas arretrati ta' xogħol li diġa' sar u ma jkunx jista’ jiddedika daqstant flus għal  xogħol ieħor ġdid, liema xogħol jien ċert li hemm bżonnu ħafna.  

  IS-SUR ANTHONY P. PAVIA:  Din hija problema kronika fis-sens li kull sena tħallas ftit u jakkumulaw oħrajn.  Ovvjament parti mid-difett qiegħed fil-fatt li d-dipartiment ikollu so much money ivvotati u allura ma jkunx jista’ jħallas aktar minn hekk, filwaqt li l-parti l-oħra tad-difett hija fin-natura tax-xogħol innifsu li jinħoloq ċertu extra work li ma jkunx previst u allura jitilgħu l-costs.  Għaliex ħafna drabi li jiġri huwa li tkun għaddej, per eżempju, bix-xogħol tal-bankini u kif tkun qed tagħmel ċerta bankina tibqa’ għaddej b’ta’ ħdejha allavolja ma tkunx fil-pjan.  Għalhekk jinħolqu dawn l-extra works, li biċċiet minnhom  minħabba l-għaġġla sfortunatament ma jkunux ġabu l-awtorizzazzjoni neċessarja u allura jinħolqu l-problemi.  Ovvjament dawn il-problemi jibdew jakkumulaw sena wara sena u peress li ma jkollokx flus biex tħallas, il-problema dejjem tibqa’ tikber.

  Fiż-żmien li sar dan ir-rapport, il-problema kienet kibret b'tali mod li setgħetx tibqa’ tiġi njorata, għalhekk kien daħal fiha l-awditur u bdejna naħdmu biex naraw kif se nsolvuha.  Fil-fatt, kif diġa’ għidt, meta konna morna quddiem il-Kabinett, minbarra li kien ġie deċiż li  jitħallsu l-flus li kien hemm outstanding, ġie deċiż ukoll li under no circumstances ma kellhom isiru extra works ħlief meta jkun hemm l-awtorizzazzjoni neċessarja.

  ONOR. CARMELO ABELA:  Jiġifieri hawnhekk qed ngħidu li ħafna drabi jiġri li l-commitment  imur oltre mill-flus li jkun hemm ivvotati.  

  IS-SUR ANTHONY P. PAVIA:  Sa ċertu punt jintilef il-kontroll.

  ONOR. CARMELO ABELA:  Filwaqt li wieħed jifhem li jekk ikun hemm bankina jew biċċa triq oħra li tkun tmiss ma’ dik li jkun qed isir ix-xogħol fuqha,  tkompliha għaliex ikun aktar vijabbli, ma naħsibx li jista’ jkollna sitwazzjoni fejn ikollna dan l-akkumulu ta’ flus.  Fil-fatt il-problema li jsir xogħol imbagħad insibu li m’hemmx flus biżżejjed biex jitħallas, ma teżistix fid-dipartiment tat-toroq biss imma teżisti anke f'ħafna dipartimenti oħra.  

  IS-SUR ANTHONY P. PAVIA:  Kif diġa’ għidt, il-bulk tal-flus li hemm outstanding - madwar Lm2.5 miljun - huwa fuq il-proġett ta’ Tal-Qroqq fejn il-problema hija li l-kuntratt qiegħed lump sum  pero’ saru xi extra works - u wieħed jista’ faċilment jara li verament saru - u allura rridu naraw kif dawn jiġu mħallsa.  

  ONOR. CARMELO ABELA:  Problema oħra li ssemmiet aktar kmieni hija n-nuqqas ta' koordinament li jeżisti bejn id-diversi dipartimenti li jipprovdu s-servizzi.  Fid-dawl ta’ dan, taraw il-ħtieġa  li tinbidel totalment il-kultura b’mod li  qabel ma ssir it-triq, l-ewwel jiġu mgħoddija s-servizzi kollha meħtieġa u anke jkun hemm ir-resurfacing bil-lest?  Ovvjament dan jinvolvi ċertu spiża għaliex in-nies ikunu għadhom ma ħallsux il-kontribuzzjonijiet, pero’ naħseb li b’hekk il-problema ma tkomplix tikber. Id-dipartiment qiegħed iħares lejn din bħala t-target li jrid jilħaq?  

  IL-PERIT LINO ZAMMIT:  Iva, fil-fatt aħna ħarisna lejn dan diversi drabi u  naħseb li l-ikbar hurdle li fiha fil-mument huwa li triq tali hija essenzjalment kkonsidrata bħala private street u allura hija r-responsabbilta' ta’ l-iżviluppatur li jkun qed jibni l-proprjeta' hemmhekk.  Huwa veru li jkun aħjar kieku t-triq tkun tista' tiġi żviluppata qabel jitla’ l-bini bħala entita' sħiħa, pero’ kemm il-liġi żżommna lura milli nieħdu dik l-art - għaliex l-art minn fejn tkun se tgħaddi t-triq  tkun trid tinxtara u allura nkunu qed ngħabbu lid-dipartiment b’aktar spejjeż - kif ukoll il-fatt li l-ewwel irridu nsibu sistema biex niġġustifikaw il-fatt li nkunu qed nagħmlu dawn it-toroq u mhux toroq oħra li wkoll ikunu għall-iżvilupp.

  ONOR. CARMELO ABELA:  Imma kif inhi s-sistema xorta qed tinħoloq il-problema li jkollok residenti li jkunu ilhom li ħallsu l-kontribuzzjonijiet snin twal - naħseb dawn l-affarijiet tafuhom aktar minni - imma għaliex it-triq ma tkunx  żviluppata kollha, tibqa' kif tkun. 

  Rigward it-Lm8 miljun outstanding li semmejt aktar qabel irrid ngħid li f’dawn l-aħħar sentejn sar sforz qawwi biex dawn jitħallsu, fil-fatt jekk m’iniex sejjer żball għal żewġ budgets konsekuttivi kien hemm ivvotata s-somma ta’ aktar minn  Lm2 miljun għal dan il-għan.  Tikkonfermaw li fil-fatt dawn issa tħallsu?  

  IL-PERIT LINO ZAMMIT: Iva, fil-fatt dan joħroġ anke mit-tabella li għadna kemm tajnikom. 

  ONOR. CARMELO ABELA:  Jiġifieri dawn it-Lm8 miljuni li qed isemmi l-awditur fir-rapport ġew cleared?
  IS-SUR ANTHONY P. PAVIA:  Għad fadal il-25% li se jitħallsu x-xahar id-dieħel u ż-Lm2.5 miljuni tal-proġett ta’ Tal-Qroqq li nisperaw li sa l-aħħar tas-sena inkunu qtajnihom ukoll.

  ONOR. CARMELO ABELA:  Xtaqt nagħmel l-aħħar mistoqsija fuq ir-rapport tat-tekniċi Ġermaniżi.  Dan ir-rapport jgħid kif għandu jsir ix-xogħol, mil-lat ta’ teknika,  fuq it-toroq? 

  IL-PERIT LINO ZAMMIT:  Iva.

  ONOR. CARMELO ABELA:   Allura f'dan il-każ id-dipartiment qed jara li jimxi ma' dawk ir-rakmandazzjonijiet jew sempliċement qed  jagħmel ir-resurfacing?

  IL-PERIT LINO ZAMMIT:  Fil-mument qegħdin nagħmlu trial fuq medda ta' ta' madwar 300 metru f'Baħar iċ-Ċagħaq u li fiha qegħdin nippruvaw ninkorporaw  ir-rakkmandazzjonijiet li tawna t-tekniċi Ġermaniżi.  Fil-fatt il-ġimgħa d-dieħla beħsiebna anke norganizzaw seminar fid-dipartiment stess bejn il-kuntratturi li pparteċipaw f'dan ix-xogħol, it-tekniċi tad-dipartiment li ħadmu fuq ix-xogħol u  l-periti li huma assoċjati mal-kuntratturi u fid-dipartiment sabiex flimkien mal-Ġermaniżi naraw x'kienu d-difetti Ii ġew innotati u anke r-riżultati li ġew miksuba.  Minn hemmhekk imbagħad inkunu nistgħu noħorġu bażi ta' kif nistgħu nittekiljaw ix-xogħlijiet li għandna quddiemna f’postijiet oħra.

  ONOR. CARMELO ABELA:  Jiġifieri f’din it-trial section hemm involuti wkoll it-tekniċi barranin? 

  IL-PERIT LINO ZAMMIT:  Iva, hemm involuti l-Ġermaniżi u anke tekniċi barranin li qegħdin mal-kuntratturi għaliex dawn ukoll ħassew il-bżonn li jaġġornaw ruħhom fuq dawn l-affarijiet.  

  IS-SUR ANTHONY P. PAVIA:  Naħseb li l-perit qajjem punt tajjeb li ta' min jirrilevah.  Il-preżenza tal-Ġermaniżi qed isservi wkoll b'ċertu mod qawwi ta' training għall-kuntratturi għaliex minbarra nuqqas ta’ periti li jaħdmu fuq it-toroq, kellna wkoll il-problema li l-kuntratturi ma kellhomx forsi dik it-teknika u s-sengħa biżżejjed ta' dak li jikkostitwixxi triq moderna għall-bżonnijiet tal-lum.  Biss, bil-preżenza tagħhom fuq ix-xogħlijiet, dawn ukoll qed jitgħallmu ħafna.

  THE CHAIRMAN:   L-Onor. Pullicino.

  ONOR. GEORGE PULLICINO:  Xtaqt inkompli ma’ xi ħaġa li qal il-Perit  Zammit għar-rigward tad-database li qed tinbena tal-fatturi kollha li jimpinġu fuq it-toroq.  Ma nafx jekk iniex korrett meta ngħid li safejn naf jien sal-lum ma tinżamm l-ebda database għal dak li jirrigwarda sites fejn isiru l-inċidenti.  Jiġifieri l-inċidenti ma jiġux mapped u allura wieħed ma jistax ikun jaf liema huma dawk id-danger zones għal dik Ii hija sistema tat-traffiku.  

  Il-PERIT LINO ZAMMIT:  Sa l-aħħar tas-sena l-oħra ma kienx hemm din it-tip ta’ database, pero’ mill-aħħar tas-sena 'l hawn il-pulizija bdew jirrekordjaw dawk l-accidents li jkunu ta’ ċertu gravita'.  Qabel, dawn kienu jidħlu biss fil-ktieb ta' l-okkurrenzi fl-għases u  allura kien ikun diffiċli biex tiġbor l-informazzjoni.  Id-dettalji kollha ta’ kif qed tinħadem ma nafhomx, pero’ naf li meta qed nitolbu din l-informazzjoni, il-pulizija qed jagħtuna r-rapporti li jkollna bżonn.  Jiġifieri donnu li l-bżonn ta’ database bħal din ġiet rikonoxxuta kullimkien.  

  ONOR. GEORGE PULLICINO:  Xtaqt nistaqsi x'koordinazzjoni teżisti bejn ir-Roads Departiment u l-Licensing and Testing Department minħabba li waħda mill-ikbar problemi li jeżistu f’pajjiżna hija li wieħed ikun iddisinja triq biex tieħu ċertu piż u jkun mexa  bi standards normali, imbagħad ix-xogħol kollu jisfaxxa fix-xejn minħabba li kif nafu, kull truck li jidħol Malta tinbidillu l-kaxxa b’mod li jkun jista’ jġorr aktar bil-konsegwenza li l-pressure li jagħmlu t-tyres fuq it-toroq tkun akbar minn dak li jiġi stabbilit fi standards normali.  X'koordinazzjoni qed issir mal-Licensing and Testing Department biex il-kaxxa tibqa' dik ta' l-istandard Ewropew ħalli ma nispiċċawx b’dawn it-tip ta’ problemi? 

  IL-PERIT LINO ZAMMIT:  Naħseb li l-Licensing and Testing Department  m'huwiex id-dipartiment ideali għal din il-ħaġa għaliex din aktar għandha tkun pjuttost  riżors fir-Roads Department. Għalkemm aħna għandna l-equipment li bih nistgħu noħorġu nagħmlu spot checks u niżnu l-axle loads fit-toroq - fil-fatt għamilna survey bih xi sentejn ilu - il-liġijiet għadhom m'humiex daqshekk magħluqin b’mod li wieħed jista’ jaffronta s-sitwazzjoni.  Once li jkun hemm it-tibdil meħtieġ fil-liġi jkun hemm aktar koordinazzjoni u dawn l-affarijiet ikunu jistgħu jiġu ndirizzati aħjar.

  ONOR. GEORGE PULLICINO:  Waħda mill-problemi li jintqal li għandna fejn jidħol bini ta’ toroq hija li mhux qed jinstab ġebel tal-qawwi b'saħħtu biżżejjed sabiex wieħed ikun jista’ jiddisinja t-toroq bil-mod kif għandhom jiġu ddisinjati.  Per eżempju, nafu li  meta saret il-bypass ta' Santa Venera li tieħdok bit-tunnel sa l-inħawi ta' Birkirkara, kienet intużat żrara li nġabet minn barra.  Meta l-gvern ġie biex iħallas lill-kuntrattur li ġab dan il-materjal minn barra skond kif speċifikat spiċċa biex kellu jħallas persentaġġ għoli ta' handling costs li fil-fatt m'huma handling costs xejn għaliex burdnara jispiċċaw jitħallsu ta' handling li qatt ma jagħmlu.  X'qed isir biex issa ġaladarba se jsiru toroq ġodda fejn ovvjament  trid tintuża żrara tal-qawwi li hija anke ta' kwalita' aħjar minn tagħna, il-gvern ma jispiċċax jerġa' jħallas spejjeż assolutament żejda?

  IL-PERIT LINO ZAMMIT:  Iva, in conjunction ma' dawn l-esperti Ġermaniżi aħna qegħdin nagħmlu monitoring ta’ dawn it-toroq li għamilna biż-żrar ta' barra biex naraw bħala performance x'improvement sar.  Kif qal is-Sur Pavia aktar kmieni, peress li ċertu knowledge bażiku ma kienx mifrux kullimkien, kien hemm ftit nies intiżi fil-mixing u fid-disinn tal-mixes u allura rriżulta li ħafna kuntratturi kienu jitfgħu qatran iktar fil-mixes milli fil-fatt kien ikun hemm bżonn biex fl-idea tagħhom ipattu għad-dgħjufija taż-żrara nnifisha.  Minħabba f’hekk kien qed jiġri li l-qatran idub u jitla' fil-wiċċ u ż-żrar jinżel 'l isfel.  B’hekk l-iskid resistance tal-wiċċ tat-triq tispiċċa.  Għalhekk aħna qed nagħmlu enfasi sabiex il-kuntratturi  jnaqqsu u mhux iżidu l-ammont ta' qatran li jitfgħu fil-mixes ħalli b’hekk titjieb il-kwalita' tal-mix  u ma jkollniex bżonn naslu fis-sitwazzjoni fejn ikollna nġibu xi materjal minn barra, u anke jekk ikollna nġibu, l-ammont jonqos u l-ispejjeż ikunu contained.

  ONOR. GEORGE PULLICINO:  Nifhmek perit meta qed tgħid dan, pero’ il-mistoqsija tiegħi kienet dwar x'koordinazzjoni qed issir ma' dipartimenti oħrajn sabiex anke meta jkun hemm il-ħtieġa ta' importazzjoni l-gvern ma jispiċċax iħallas ammont ta' flus sostanzjali għal xogħol li effettivament qatt ma jsir imma għaliex it-tradizzjonijiet ta' dan il-pajjiż kienu hekk, nibqgħu inħallsuhom.

  IL-PERIT LINO ZAMMIT:  Aħna ma dħalniex f'diskussjonijiet dwar dan.

  IS-SUR ANTHONY P. PAVIA:  Onorevoli, din m'hijiex problema ta' materjal tar-roads biss imma hija waħda mifruxa ħafna u naħseb li trid tiġi ndirizzata mod ieħor.

  ONOR. GEORGE PULLICINO:  Ippermettili, Sur Pavia.  F'dan il-qasam naħseb li għandha tkun preokuppazzjoni kbira tar-Roads Department għaliex għalkemm din hija problema ta' kulħadd, tikkonċerna ħafna lil dan id-dipartiment peress li l-handling costs ikun abbażi tal-volum u l-volum importat f’dawn il-każi huwa ħafna aktar.  

  IS-SUR ANTHONY P. PAVIA:  Definittivament, pero' li qed jgħid il-Perit Zammit huwa li jekk il-kuntratturi jirnexxilhom jagħmlu l-mix b'materja prima lokali, il-bżonn li nimportaw il-materja prima minn barra jonqos b'tali mod li ma tibqax daqstant spiża; almenu wieħed jispera li jkun hekk.

  ONOR. JOE MIZZI:  Minbarra l-istruttura tat-toroq, dan l-istudju daħal fil-kwestjoni ta’ kif inhuma mqassma t-toroq u l-periklu li jista’ jeżisti fihom? Per eżempju bħalissa għandi f’moħħi t-triq ta’ Blata l-Bajda int u ġej min-naħa tal-Ħamrun u tkun trid taqsam għall-Marsa.   

  IS-SUR ANTHONY P. PAVIA:  Waħda mill-affarijiet li laqtitni fir-rapport kienet fejn qalu li biċċiet mit-toroq hawn Malta huma wesgħin wisq.  Fil-fatt jien naħseb li l-marking ikun wiesgħa wisq, pero’ naħseb li l-Perit Zammit jista' jitkellem aħjar dwar l-aspett tekniku.

  ONOR. JOE MIZZI:  Li xtaqt inkun naf jien huwa jekk dawn it-tekniċi tawx suġġerimenti dwar x’għandu jsir fir-rigward tal-periklu li jista’ jeżisti fil-mod ta’ kif inhuma mqassmin ċerti toroq.

  IL-PERIT LINO ZAMMIT:  S'issa qegħdin nikkonċentraw fuq l-istat tat-toroq, għadna ma bdejnix nittekiljaw junction junction u node node biex naraw l-improvements li hemm bżonn isir fihom.  Dan ikun jista' jsir wara li hopefully jibdew jiggradwaw aktar periti mill-universita' u jibdew jittekkiljaw dawn is-sites u jifformolow il-pjani għalihom.

  ONOR. JOE MIZZI:  Jiġifieri in the meantime fejn hemm areas li huma ta' periklu iħalluhom kif inhuma;  isiru l-inċidenti imbagħad naraw wara!  Hekk qiegħda l-proċedura?

  IL-PERIT LINO ZAMMIT:  Qegħdin nieħdu nota ta' fejn isiru l-inċidenti biex minnhom noħolqu l-prioritajiet.

  ONOR. JOE MIZZI:  Imma nota biss tittieħed jew jittieħdu passi neċessarji?

  IL-PERIT LINO ZAMMIT:  It-traffic management jinsab għaddej kontinwu; fejn per eżempju, hemm periklu għall-pedestrians biex jaqsmu t-triq qegħdin nagħmlu l-pelican crossings.  

  ONOR. JOE MIZZI:  Jien nixtieq inkun naf x'passi ħa d-dipartiment biex jara kif jista' jsolvi l-problema li teżisti fit-triq li semmejt aktar kmieni, jiġifieri fejn il-flyover ta’ Blata l-Bajda, ħalli ma jibqgħux isiru daqstant inċidenti.  Hemmhekk, min ikun ġej min-naħa tal-Ħamrun u jkun irid imur lejn il-Marsa, irid taqsam it-triq right through.

  IL-PERIT LINO ZAMMIT:  Imma hemmhekk hemm distanza biżżejjed - dik li jgħidulha weaving distance - biex tippermetti lil min ikun qed isuq li jaqsam il-lanes.   Bħal din, għandna triq oħra l-Imsida.

  ONOR. JOE MIZZI:  Jiġifieri fl-opinjoni tagħkom din it-triq hija mqassma b’mod tajjeb.

  IL-PERIT LINO ZAMMIT:  Jien naħseb li  jekk min ikun qed isuq, ma jkunx qed isuq bl-addoċċ u jkun qed isuq bl-ispeed li tirrikjedi triq bħal dik, m’għandux ikollu problemi. 

  IS-SUR ANTHONY P. PAVIA:  Wieħed jista' anke jieħu s-suġġeriment ta' l-Onor. Membru u jara x'jista' jagħmel.

  ONOR. JOE MIZZI:  Xtaqt nistaqsi wkoll dwar artijiet li jiġu esproprjati biex minnhom jgħaddu t-toroq.  Min jagħmel tajjeb għall-ispejjeż?  Id-Dipartiment tat-Toroq jew xi dipartiment ieħor?

  IL-PERIT LINO ZAMMIT:  Is-sistema fl-antik kienet li d-dipartimenti jibagħtu r-request għall-expropriation lil-Land Department, dan jipproċessahom u jalloka fondi biex jitħallsu l-kontijiet.  Minn xi ftit tas-snin 'il hawn daħlet is-sistema li min ikun qed jagħmel il-proġett irid iħallas lil-Land Department l-ammont li tiswa l-art ħalli b’hekk il-Land Department ikollu l-funds available biex meta jsir il-kuntratt, sid l-art ikun jista’ jitħallas tagħha. 

  ONOR. JOE MIZZI:  Hemm xi ħlasijiet pendenti fuq artijiet li ttieħdu għat-toroq?   Il-flus li ingħataw lil-Land Department biex saret l-esproprazzjoni ta' l-art, għaddew  għand in-nies li tteħditilhom l-art?

  IL-PERIT LINO ZAMMIT:  Jekk il-Land Department ikunx ħallas lil dawn in-nies, jien ma nkunx naf.  Jista’ jiġri li min ikun qed jiġi mogħti l-kumpens ma jaqbilx ma' l-ammont li jkun qed jingħata u jmur quddiem il-Land and Arbitration Board, u b’hekk idum iktar biex jitħallas.

  ONOR. JOE MIZZI:  Imma r-Roads Department għandu ammonti pendenti?

  IL-PERIT LINO ZAMMIT:  Le, lil-Land Department aħna tajnihom il-flus ta’ kull biċċa xogħol li għamilna bil-quddiem.

  THE CHAIRMAN:  L-Onor. Hyzler.

  ONOR. GEORGE HYZLER (Segretarju Parlamentari):  Meta kienu twaqqfu l-kunsilli lokali, dawn kienu ħadu r-responsabilita' tal-patching ta' toroq.  Jeżistu  xi sistemi ta' koordinament ma' dawn il-kunsilli għal dak li għandu x'jaqsam ma' surfacing, liema xogħol baqa’ responsabilita’ tad-Dipartiment tat-Toroq?  Jiġifieri jien xtaqt inkun naf jekk jeżistix xi mekkaniżmu biex nevitaw sitwazzjonijiet fejn kunsill lokali jkun għamel il-patching u ġimgħa wara ssir it-triq jew inkella bil-kontra, il-kunsill lokali ma jagħmilx il-patching għaliex ikun qed jantiċipa li se ssir it-triq.  Hemm xi tip ta' djalogu dwar dan għaddej mal-kunsilli lokali?

  IL-PERIT LINO ZAMMIT:  Il-kunsill minnu nnifsu bħala entita stabbilita bil-liġi għandu ċerta leeway biex jiddeċiedi l-prioritajiet tiegħu.  Meta jkun hemm ħsarat sostanzjali, aħna bħala dipartiment, niġbdulhom l-attenzjoni u huwa normalment jagħmlu l-patching li jkun hemm bżonn isir.  Sintendi l-kunsilli wkoll għandhom  problemi ta' riżorsi u allura mhux dejjem ikunu jistgħu jlaħqu max-xogħlijiet li jkollhom quddiemhom.

  ONOR. GEORGE HYZLER:  Pero' bħala fatt, dan it-tip ta' djalogu huwa għaddej?

  IL-PERIT LINO ZAMMIT:  Iva, ikun hemm kuntatt dwar ħafna xogħlijiet.  Fil-fatt ħafna drabi jiġri li t-toroq ikunu waslu fi stat fejn isir kemm isir patching  xorta jibqgħu kif ikunu u għalhekk jiġu abbandunati biex jerġgħu jiġu asfaltati mill-ġdid at a later stage.

  ONOR. GEORGE PULLICINO:  Safejn naf jien il-kunsilli lokali kienu ġew mitluba mid-dipartiment sabiex jagħtu lista prioritarja tat-toroq li huma jidhrilhom li għandhom jiġu surfaced.  Ġaladarba ingħatat dik il-lista, wieħed ma jistax jibni, flimkien mad-Dipartiment tal-Kunsilli Lokali u kull kunsill lokali nnifsu, lista għal business plan ta' kull sena fejn il-kunsill ikun jaf mill-bidu tas-sena fejn se jsiru ċerti toroq biex dak li jkun ikun jista' jippjana u mhux il-kunsilli lokali jibqgħu bid-dilemma li ma jafux jekk għandhomx jagħmlu patching jew inkella jistennewx li jsiru t-toroq?

  IL-PERIT LINO ZAMMIT:  Huwa veru li l-kunsilli lokali kienu ntalbu jagħtu lista prioritarja tat-toroq li huma jaħsbu li għandhom isiru, pero’ fil-fatt il-lista li tawna tant kienet twila li ġiet imprattikabbli.  Għalhekk aħna qed ngħidu li jkun aħjar kieku jkunu definiti l-criteria fuq bażi nazzjonali sabiex dak li jkun ta' priorita’ għall-kunsill lokali jkun ukoll ta' priorita' għad-Dipartiment tat-Toroq, u minn hemmhekk forsi nkunu nistgħu nimxu.  B'dan il-mezz anke l-utilities jiġu mqassmin tajjeb u mhux inġennuhom u kulħadd iġebbidhom ‘l hawn u ‘l hinn. 

  ONOR. CARMELO ABELA:  Xtaqt inkompli ftit ma' dak li qed jgħidu l-Onor. Hyzler u l-Onor. Pullicino.  Il-kunsilli lokali kienu ngħataw il-lista tat-toroq suppost tajbin li kellhom jgħaddu taħt ir-responsabilita' tagħhom.  Issa kif diġa’ qal il-Perit Zammit, ġieli jiġru każijiet fejn il-patching ma jkunx biżżejjed u jkun hemm bżonn li t-triq tinqala' totalment u tiġi mibnija mill-ġdid.  Minkejja li dik it-triq tkun fil-lista tat-toroq li jaqgħu taħt ir-responsabilita’ tal-kunsill lokali, ikun possibbli li  b'diskussjoni mad-Dipartiment tat-Toroq, l-istess dipartiment jidħol għax-xogħol hu minflok ma l-kunsill lokali jibqa’ jaħli l-flus fil-patching? 

  IL-PERIT LINO ZAMMIT:  Iva, fil-fatt isir hekk; ikun hemm dan it-tip ta' kuntatt u jsiru xogħlijiet bħal dawn f'ħafna lokalitajiet.  Sintendi jekk ikun hemm dan il-pjan nazzjonali bi criteria definiti u miftehmin allura anke dak l-approach ikun iktar jista' jsir b'mod li jidher li huwa organizzat u b'mod li jagħmel sens ma' kulħadd.

  ONOR. GEORGE HYZLER:  Imma aktar minn kriterju naħseb li l-co-ordination trid issir mhux biss bejn id-Dipartiment tat-Toroq u l-kunsilli lokali imma anke mal-Water Services Corporation u ma’ kull min ikun se jagħti xi servizz speċjalment li jkun jgħaddi minn taħt it-triq għaliex kull darba li ssir xi ċajta fuq it-toroq biż-zips ...  Ovvjament din hija ċajta sa ċertu punt għaliex fil-fatt hija daqsxejn patetika.  Voldieri d-domanda tiegħi kienet proprju ntiża biex inserraħ rasi li dan it-tip ta' djalogu qed iwassal għal xi tip ta' koordinament bejn id-dipartimenti kollha.  

 IL-PERIT LINO ZAMMIT:  Iva, kif diġa’ għedt, dawn il-kuntatti qegħdin isiru u qegħdin isiru ma' kull min jagħti xi tip ta’ servizz, flimkien ma’ l-Assoċjazzjoni tal-Kunsilli Lokali.

  ONOR. GEORGE HYZLER: Normalment biex isir xi tip ta' eżerċizzju dejjem ikun hemm xi ħadd li jkun qed jimbotta. Allura f’dan il-każ min fil-fatt qed ikun l-ispearhead ta’ dan il-koordinament? 

  IL-PERIT LINO ZAMMIT:  Huwa aħna li qegħdin nippruvaw li nikkwantifikaw din għaliex ovvjament l-akbar interess li t-toroq ma jibqgħux jinfetħu huwa tad-Dipartiment tat-Toroq innifsu.  

  IS-SUR ANTHONY P. PAVIA:  Fil-fatt bħalissa għaddejjin ukoll taħdidiet dwar kontrolli aħjar fuq permessi li joħorġu għat-tħaffir tat-trinek u xogħlijiet oħra li jsiru.  Preżentement il-leġislazzjoni ma tipprovdix penali adegwati in the wide sense of the word a proporzjon tad-damages li jkunu qed isiru.  Għaldaqstant aħna  qegħdin nitkellmu mal-pulizija - peress li huma joħorġu l-liċenzji - u jista' jkun li jkun hemm bżonn ta' tibdil f’ċerti liġijiet anke rigward x'informazzjoni għandha tingħata lill-pubbliku meta jkunu se jsiru xi xogħlijiet.  Bħalissa li jiġri huwa li jidher avviż fuq il-Gazzetta tal-Gvern imbagħad tqum filgħodu u ssib li ma tistax toħroġ mill-garaxx għaliex xi ħadd ikun ħaffirlek quddiem il-bieb.  Aħna ma nħossux li din hija fair biżżejjed u naħsbu li l-informazzjoni għandha tingħata  aktar fil-livell fejn se jinħass.  Ovvjament din trid tiġi framed f'liġi li trid issir  għal daqshekk.

  ONOR. GEORGE HYZLER:  It-tieni kumment tiegħi kien dwar l-outstanding payments li għad hemm committed.  X'tip ta' proċedura teżisti għas-settlement ta' disputes li jista' jkun hemm mal-kuntratturi dwar l-ammonti dovuti?  Dawn l-ammonti ma jkunux tħallsu sempliċement għaliex il-gvern ma jkollux il-flus?  Għaliex il-kutra hija qasira?  Jew għaliex ikun hemm disputes?

  IS-SUR ANTHONY P. PAVIA:  L-ammonti li jista' jkun hemm dubju fuqhom ma jammontawx għal miljuni, jammontaw l-iktar l-iktar għal Lm0.5 miljun.  Ovvjament wieħed jibqa' jiddiskuti u jekk ma jasalx bid-diskussjonijiet imbagħad jieħu l-passi li  tagħtih il-liġi.

  ONOR. GEORGE HYZLER:  Jiġifieri l-kuntrattur irid jeħodkom il-qorti.

  IS-SUR ANTHONY P. PAVIA:  Mhux neċessarjament.

  ONOR. GEORGE HYZLER:  Dak hu li tagħtik il-liġi.

  IS-SUR ANTHONY P. PAVIA:  Imma l-ewwel iridu jsiru d-diskussjonijiet u wieħed jara l-verita' tal-fatti.  

  IL-PERIT LINO ZAMMIT:  Fl-aħħar mill-aħħar id-deċiżjoni tittieħed mid-Direttur tal-Kuntratti.  Jiġifieri anke jekk at any stage aħna jkun jidhrilna li l-claim tal-kuntrattur hija ġustifikata, ma nistgħux inħallsuh minn rajna, imma rridu mmorru għand id-Dipartiment tal-Kuntratti.

  IS-SUR ANTHONY P. PAVIA:  Din il-ġimgħa stess inqala’ każ ta’ kuntrattur li ilu jinsisti ħafna li għandu jieħu somma iktar milli fil-fatt tħallas.  Dan il-każ ilu ġej miż-żmien meta kien responsabbli minn dan ix-xogħol il-ministeru għall-ambjent li fil-fatt kien eżamina l-affarijiet u ddeċieda li apparentement dan tħallas kemm kellu jitħallas.  Aħna għidna lil dan il-kuntrattur li għalkemm aħna jidhrilna li ħallasnih skond ix-xogħol li għamel, jekk irid jista’ jmur bil-każ  tiegħu quddiem  l-Ombudsman.

  THE CHAIRMAN:  L-Onor. Galea Pace.

  ONOR. VICTOR GALEA PACE:  Issir xi forma ta' sorveljanza min-naħa tad-dipartiment meta jkun qed isir ix-xogħol mill-kuntrattur?

  IL-PERIT LINO ZAMMIT:  Aħna nippruvaw nagħmlu sorveljanza kemm nistgħu, pero’ ħafna drabi x-xogħol ikun mifrux ħafna u mhux dejjem inkunu nistgħu nlaħqu miegħu bir-riżorsi limitati li għandna.  Dawn l-aħħar ħames snin daħlet il-kultura li l-kuntratturi jkollhom periti magħhom li jkunu qed jagħtu dik l-attenzjoni professjonali għal kif ikun miexi x-xogħol u jkunu qed jieħdu ħsieb l-affarijiet anke  mill-aspett organizattiv.

  ONOR. VICTOR GALEA PACE:  Id-disputes li jkollu d-dipartiment mal-kuntratturi fuqhiex ikunu?   Fuq il-kwalita' tax-xogħol?

  IL-PERIT LINO ZAMMIT: Id-disputes jirriżultaw bosta drabi jew f'interpretazzjoni ta' xogħol, bħal per eżempju, min ikun għamel ix-xogħol jgħidlek li jkun daħallu ċertu xogħol preparatorju li jkun involvih f’aktar żmien jew aktar spejjeż.  Per eżempju, ikun hemm każijiet fejn jgħidulek li waqt li kienu qed jagħmlu x-xogħol sabu li kien hemm bżonn li jitqiegħed xi pipe u allura kellhom  jerġgħu jaqilgħu l-makkinarju.  Kien hemm anke l-każ li semmejt aktar qabel tal-qatran fejn qed isostnu li kif joħorġu l-kontenut tal-qatran mhux qed jiffavorihom.

  THE CHAIRMAN:  Hawn aktar kummenti?   L-Onor. Mizzi.

  ONOR. JOE MIZZI:  Fl-istħarriġ li sar dwar it-toroq ġew inklużi l-bankini u l-pedestrian zones? Jekk iva, x'kien ir-riżultat li ħareġ dwar il-kondizzjonijiet tal-bankini?  Irriżulta jekk dawn humiex  safe biżżejjed?

  IL-PERIT LINO ZAMMIT:  S'issa għadna ma dħalniex fiz-zoni tal-local roads, għadna qegħdin nittekiljaw it-toroq arterjali li jgħaddu minn postijiet abitati u li fil-fatt ftit għandna minnhom.  

  ONOR. JOE MIZZI:  Imma l-arterial roads m’humiex dawk it-toroq li l-kunsilli lokali m'għandhomx ir-responsabilita' tagħhom?

  IL-PERIT LINO ZAMMIT : Iva, imma hemm ċerti kunsilli li ma jiddistingwux bejn main road u arterial road.  Per eżempju, St. Joseph High Road fil-Ħamrun għal ħafna nies hija main road, mentri fil-fatt m’hijiex; hija an open access road.  L-istess jista’ jingħad għat-triq prinċipali tal-Fgura li wkoll m’hijiex arterial road.

  ONOR. JOE MIZZI:  Iva, imma mbagħad hemm arterial roads li għandhom il-bankina.  Jien fil-fatt xtaqt inkun naf jekk sarx xi studju fuq dawn it-tip ta’ toroq.

  IL-PERIT LINO ZAMMIT:  Le, studju dettaljat hekk fuqhom ma sarx.  

 ONOR. JOE MIZZI: Xtaqt nagħmel l-aħħar mistoqsija.  Jekk xi ħadd ikollu xi inċident minħabba li jkun sar xogħol ħażin fit-toroq, jista’ jagħmel claim lid-dipartiment?

  IL-PERIT LINO ZAMMIT:  Iva, fil-fatt ikun hemm min jagħmel hekk.

  ONOR. JOE MIZZI:  Tista’ ssemmi xi każijiet fejn sar dan?

  IL-PERIT LINO ZAMMIT:  Każi bħal dawn jispiċċaw il-qorti u fil-fatt hemm diversi minnhom.

  ONOR. JOE MIZZI:  Hemm li nqatgħu favur min ikun għamel il-claim?

  IL-PERIT LINO ZAMMIT:  Ma jidhirlix li kien hemm li nqatgħu favur.

  THE CHAIRMAN:  Hawn aktar kummenti għal dak li jirrigwarda r-Roads Department?  La ma jidhirx li hawn nirringrazzja lill-uffiċjali tal-Ministeru għat-Trasport u Komunikazzjoni kif ukoll lill-Awditur Ġenerali u lid-Deputy tiegħu u naħseb li nistgħu naġġornaw il-laqgħa għal nhar l-Erbgħa, 24 ta' Marzu bl-istess aġenda tal-lum ħlief għad-Dipartiment tat-Toroq.  Nirringrazzjakom.

Fit-8.30 p.m. il-Kumitat aġġorna għal nhar l-Erbgħa, 24 ta' Marzu, 1999, fis-6.30 p.m.

